
	N /27.3/24894-2025

	1. Նախագծի վերնագրի և Նախագծի 1-ին կետի համաձայն նախատեսվում է սահմանել Խաղային գործունեության կարգավորման օպերատորի ընտրության մրցույթի անցկացման, օպերատորի ընտրության ընթացակարգին կոնսորցիումով մասնակցության, հաղթող հայտատուի հետ պայմանագրի կնքման կարգը և մրցույթը չկայացած համարվելու հիմքերը: 
Այս կապակցությամբ հարկ է նկատի ունենալ Նախագծի նախաբանում հղում կատարած «Խաղային գործունեության կարգավորման մասին» օրենքի «այսուհետ՝ Օրենք» 32-րդ հոդվածի 3-րդ մասը, համաձայն որի՝ Օպերատորի հետ պայմանագրի կնքման կարգը սահմանում է Կառավարությունը, ուստի անհրաժեշտ է Նախագծի վերնագիրը և 1-ին կետը համապատասխանեցնել նշված դրույթին:
	 Ընդունվել է:
	 

	2. Հավելվածի 5-րդ կետի 8-րդ ենթակետով նշվել է, որ օպերատորի ընտրության ընթացակարգին չեն կարող մասնակցել այն իրավաբանական անձինք (կոնսորցիումի դեպքում՝ անդամներից ցանկացածը), որոնք կամ որոնց գործադիր մարմնի ներկայացուցիչը, բաժնետերը, փայատերը կամ իրական շահառուն կամ փոխկապակցված անձը հանդիսանում է խաղային գործունեության կազմակերպիչ  կամ խաղային արտադրանքներ արտադրող  կամ խաղային գործունեության կազմակերպչի  կամ խաղային արտադրանքներ արտադրողի  նշանակալից մասնակցություն ունեցող բաժնետեր, փայատեր կամ մասնակից կամ նրա իրական շահառու կամ փոխկապակցված անձ:
«Խաղային գործունեության կարգավորման մասին» օրենքի 4-րդ հոդվածի 1-ին մասի 34-րդ կետի համաձայն՝ փոխկապակցված անձը՝ «Իրավաբանական անձանց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» օրենքով սահմանված փոխկապակցված իրավաբանական և ֆիզիկական անձն է, իսկ նշված օրենքի 3-րդ հոդվածի 1-ին մասի 26-րդ կետի համաձայն՝ փոխկապակցված ֆիզիկական և իրավաբանական անձինք՝  ֆիզիկական և իրավաբանական անձինք, եթե՝
ա. ֆիզիկական անձին ուղղակի կամ անուղղակի պատկանում է 20 և ավելի տոկոս մասնակցություն իրավաբանական անձի կանոնադրական կապիտալում,
բ. ֆիզիկական անձն օրենքով չարգելված այլ ձևով հնարավորություն ունի կանխորոշելու իրավաբանական անձի որոշումները,
գ. ֆիզիկական և իրավաբանական անձինք գործել են համաձայնեցված՝ ելնելով ընդհանուր տնտեսական շահերից:
Նշվածը հաշվի առնելով անհրաժեշտ է Հավելվածի 5-րդ կետի 8-րդ ենթակետը վերանայել:
Միաժամանակ նշված կարգավորման մեջ առաջարկում ենք լրացնել, որ օպերատորի ընտրության ընթացակարգին չի կարող մասնակցել նաև խաղային արտադրանքներ արտադրողների գործադիր մարմնի ներկայացուցիչը:

	 Ընդունվել է:
	 

	3. Հավելվածի 6-րդ կետն առաջարկում ենք վերանայել, նկատի ունենալով, որ Հավելվածի 5-րդ կետով արդեն իսկ սահմանված է, որ փոխկապակցված անձինք չեն կարող մասնակցել օպերատորի ընտրության ընթացակարգին:
	 Ընդունվել է:
	 

	4. Հավելվածի 11-րդ կետում նշվել է, որ Հայտատուն (կոնսորցիումի դեպքում՝ կոնսորցիումի մասնակիցը) պատասխանատվություն է կրում իր կողմից Օպերատորի ընտրության ընթացակարգի ընթացքում ներկայացված բոլոր փաստաթղթերի, տեղեկությունների և այլ տվյալների հավաստիության համար։ Օպերատորի ընտրության ընթացակարգի ընթացքում Հանձնաժողովին սխալ կամ կեղծ տեղեկատվություն ներկայացնելու դեպքում Հանձնաժողովի որոշմամբ հայտատուն անհապաղ զրկվում է Օպերատորի ընտրության ընթացակարգին մասնակցելու իրավունքից, այդ թվում՝ հաղթող հայտատու ճանաչված լինելու դեպքում մինչև պայմանագրի կնքումը, Հանձնաժողովի կողմից հաղթող ճանաչելու մասին որոշումը անվավեր ճանաչելով, իսկ եթե Կառավարությունն ընդունել է Օպերատոր սահմանելու մասին որոշում, նաև՝ այդ որոշումը ուժը կորցրած ճանաչելով։ Եթե Օպերատորի ընտրության ընթացակարգի ընթացքում սխալ կամ կեղծ տեղեկություն ներկայացրած լինելու փաստը հայտնի է դառնում պայմանագրի կնքումից հետո, ապա Կառավարությունը կարող է վաղաժամկետ դադարեցնել Օպերատորի լիազորությունները և հանձնարարել Վերահսկող մարմնին միակողմանիորեն լուծել Օպերատորի հետ կնքված պայմանագիրը՝ հաղթող հայտատուի նկատմամբ պահանջելով վնասների հատուցում։ 
Այս կապակացությամբ հարկ է նկատի ունենալ Օրենքի 35-րդ հոդվածի 2-րդ մասի 6-րդ կետը, համաձայն որի՝ Օպերատորի լիազորությունը դադարեցվում է, եթե՝ վերահսկող մարմինն արձանագրել է օպերատորի կողմից տեղեկությունների խեղաթյուրման փաստ և նույն հոդվածի 2-րդ մասի 7-րդ կետը, որի համաձայն՝ օպերատորը հրապարակել է ապակողմնորոշիչ, ոչ արժանահավատ տեղեկատվություն կամ կեղծ փաստաթղթեր:
Բացի այդ, Օրենքի 35-րդ հոդվածի 4-րդ մասով սահմանվում է, որ սույն հոդվածի 1-ին կամ 2-րդ մասով սահմանված հիմքեր ի հայտ գալու դեպքում Վերահսկող մարմինը երկու աշխատանքային օրվա ընթացքում վարչապետի աշխատակազմ է ներկայացնում օպերատոր սահմանելու մասին որոշումն ուժը կորցրած ճանաչելու և օպերատորի ընտրության նոր մրցույթ անցկացնելու մասին Կառավարության որոշման նախագիծ, ուստի նշվածով պայմանավորված գտնում ենք, որ նշված կարգավորումն անհրաժեշտ է համապատասխանեցնել օրենքին:
Միաժամանակ առաջարկում ենք քննարկել նշված կարգավորման նախատեսման անհրաժեշտությունը:
	Ընդունվել է:
	

	5. Հավելվածի 3-րդ գլխի վերնագիրն է՝ Մրցույթի հայտարարությունը, մինչդեռ նույն գլխի դրույթները վերաբերելի են Որակավորման հայտարությանը: Այս առումով հայտնում ենք, որ եթե մրցույթի հայտարարությունն ու որակավորման հայտարարությունը նույնանում են, ապա անհրաժեշտ է Հավելվածի 3-րդ գլխի վերնագիրը համապատասխանեցնել բովանդակությանը, հիմք ընդունելով «Նորմատիվ իրավական ակտերի մասին» օրենքի 15-րդ հոդվածի 2-րդ մասը:
	Ընդունվել է:
	

	6. Հավելվածի 19-րդ կետով նշվել է, որ Հանձնաժողովը որակավորման հարցման մեջ փոփոխություններ կարող է իրականացնել ոչ ուշ, քան որակավորման հայտերը ներկայացնելու վերջնաժամկետից 5 օրացուցային օր առաջ։ Փոփոխություն կատարելու օրվան հաջորդող երեք օրացուցային օրվա ընթացքում փոփոխություն կատարելու մասին հայտարարություն է հրապարակվում Վերահսկող մարմնի պաշտոնական կայքում: Որակավորման հարցման մեջ փոփոխություններ կատարվելու դեպքում հայտերը ներկայացնելու վերջնաժամկետը, որպես կանոն, չի փոփոխվում, եթե այլ բան սահմանված չէ Հանձնաժողովի՝ որակավորման հարցման մեջ կատարված փոփոխությամբ։ Հավելվածի 23-րդ կետի համաձայն՝ պոտենցիալ հայտատուները կամ արդեն հայտ ներկայացրած անձինք իրավունք ունեն Հանձնաժողովին ներկայացնել պարզաբանման կարիք ունեցող իրենց հարցադրումները՝ ոչ ուշ, քան որակավորման հայտերի ներկայացման համար սահմանված վերջնաժամկետից 20 օրացուցային օր առաջ։
Նշվածից ստացվում է, որ որակավորման հարցման մեջ կատարված փոփոխությունների արդյունքում հայտերը պետք է ներկայացվեն երկու օրվա ընթացքում, ինչն անհրաժեշտ է վերանայել և սահմանել ողջամիտ ժամկետ: Միաժամանակ հարկ է նկատի ունենալ, որ սահմանված ժամկետների արդյունքում փոփոխված որակավորման հարցումների դեպքում հայտատուները չեն կարող ներկայացնել պարզաբանման կարիք ունեցող իրենց հարցադրումները, ինչը ևս ունի վերանայման կարիք:
Նույն դիտարկումը վերաբերում է Հավելվածի 59-րդ, 62-րդ, 63-րդ և 66-րդ կետերին:
Միաժամանակ առաջարկում ենք Հավելվածի 23-րդ կետում «Պոտենցիալ հայտատու» բառերը հստակեցնել՝ նշելով, թե ովքեր են հանդիսանում պոտենցիալ հայտատուներ: Բացի այդ հարկ է նկատի ունենալ, որ Օրենքում նշված ձևակերպումը չի կիրառվում:
	Ընդունվել է մասնակի։
Նախագծի 23-րդ և 66-րդ կետերում սահմանվել է նոր դրույթ, որով Հանձնաժողովին հնարավորություն է տրվել համապատասխանաբար՝ որակավորման հարցման կամ առաջարկի հարցման մեջ փոփոխություններ իրականացնելու դեպքում սահմանել նաև պարզաբանման կարիք ունեցող հարցադրումների ներկայացման լրացուցիչ ժամկետ:
Ինչ վերաբերում է որակավորման կամ առաջարկի հարցման մեջ փոփոխություններ իրականացնելու դեպքում հայտեր ներկայացնելու՝ 2 օրվա ժամկետին, ապա պետք է նշել, որ հավելվածի 19-րդ և 63-րդ կետերով սահմանված է, որ փոփոխություններ իրականացնելու դեպքում հանձնաժողովը կարող է սահմանել հայտերի ներկայացման նոր ժամկետ, ուստի, ըստ անհրաժեշտության, Հանձնաժողովը կարող է փոփոխել այդ ժամկետը:
Հավելվածի 23-րդ կետում «Պոտենցիալ հայտատու» բառերը փոխարինվել են «Յուրաքանչյուր ոք» բառերով:
	

	7. Հավելվածի 5-րդ գլուխը վերաբերում է որակավորման հայտին, որակավորման հայտում փոփոխություններ և լրացումներ իրականացնելու կարգին: Այս կապակցությամբ հարկ է նկատի ունենալ Օրենքի 28-րդ հոդվածի 2-րդ մասը, համաձայն որի՝ որակավորման հայտում ներառման ենթակա նվազագույն տեղեկությունները (այդ թվում՝ գործարար ծրագրի մասով), որակավորման հայտերի կազմման, այդ թվում՝ որակավորման չափանիշներին համապատասխանությունը հավաստող փաստաթղթերի նկատմամբ պահանջները, դրանց ներկայացման, հաշվառման, հայտատուների ծրարների բացման, որակավորման հայտերի ստուգման, գնահատման և առկա անհամապատասխանությունների դեպքում դրանց շտկման, որակավորման հայտը հետ վերցնելու և դրանում փոփոխություն կատարելու, որակավորված հայտատուների ցանկի հրապարակման և առաջարկի հարցման տրամադրման կարգը, ինչպես նաև որակավորման հայտերի գործողության ժամկետները սահմանվում են Ընթացակարգով։
Հարկ է նկատի ունենալ, որ Օրենքում սահմանված չէ որակավորման հայտում լրացումներ կատարելու վերաբերյալ դրույթ, ուստի նշվածը հաշվի առնելով անհրաժեշտ է Սույն գլխի վերնագիրը և ողջ Հավելվածում որակավորման հայտերում լրացումների վերաբերյալ դրույթները վերանայել:
	Չի Ընդունվել։
Թեև Օրենքում սահմանված չէ որակավորման հայտում լրացում իրականացնելու վերաբերյալ դրույթ, սակայն Օրենքի 27-րդ հոդվածով սահմանված է, որ Օպերատորի ընտրությունը կատարվում է բաց մրցույթով՝ որակավորման հարցման և առաջարկի հարցման փուլերով:
Թե՛ «Գնումների մասին» ՀՀ օրենքով, թե՛ «Պետություն-մասնավոր գործընկերության մասին» ՀՀ օրենքով և դրանց հիման վրա ընդունված ենթաօրենսդրական ակտերով սահմանված է որակավորման հայտում փոփոխություն կատարելու հնարավորություն: Հաճախ հայտում փոփոխություն կատարելու անհրաժեշտությունը կարող է պայմանավորված լինել  նաև որակավորման հարցման մեջ փոփոխություն կատարելու հանգամանքով: Ուստի որակավորման հայտում փոփոխություն կատարելու վերաբերյալ կարգավորում սահմանելը անհրաժեշտություն է, որը բխում է նաև միջազգային լավագույն փորձից և հետապնդում է մրցույթի պատշաճ ընթացք ապահովելու նպատակ:

	

	8. Հավելվածի 29-րդ կետի համաձայն՝ պարզաբանում չի տրամադրվում, եթե հարցումը վերաբերում է որակավորման չափանիշներին հայտատուի համապատասխանության ստուգմանը, դուրս է մրցույթի բովանդակության շրջանակներից կամ հարցումը տրամադրվել է սահմանված ժամկետի ավարտից հետո:
Նշված կարգավորման մեջ առաջարկում ենք հստակեցնել, թե պարզաբանում չտրամադրելու դեպքում հայտատուն ինչ ժամկետում և ինչ կարգով է տեղեկացվելու:
	Ընդունվել է:
	

	9. Հավելվածի 33-րդ կետի համաձայն՝ սույն ընթացակարգի 27-րդ և 32-րդ կետերով նախատեսված փաստաթղթերը և էլեկտրոնային կրիչները դրվում են փակ ծրարի մեջ։ Ծրարը և որակավորման հարցմամբ նախատեսված` հայտատուի կազմած փաստաթղթերը ստորագրում է վերջինիս ներկայացուցիչը:
Նշված դրույթում առաջարկում ենք նախատեսել նաև հայտատուի կողմից փաստաթղթերը ստորագրելու հնարավորություն, քանի որ պարզ չէ, թե ինչով է պայմանավորված փաստաթղթերը միայն հայտատուի ներկայացուցչի կողմից ստորագրելը: 
Նույն դիտարկումը վերաբերում է Հավելվածի 71-րդ կետին:
Բացի այդ, հարկ է նկատի ունենալ Հավելվածի 81-րդ կետը համաձայն որի՝ (…) սույն կետով սահմանված լիազորությունը Հանձնաժողովը կարող է կիրառել միայն մեկ անգամ: Սույն կետի իմաստով անհամապատասխանությունը համարվում է տեխնիկական բնույթի, եթե հայտը ներկայացվել է սույն ընթացակարգի 61-րդ, 64-րդ, 70-րդ, 71-րդ, 72-րդ կամ 78-րդ կետերով սահմանված պահանջների խախտմամբ։ Լրացուցիչ պարզաբանման կարիք ունի այն հանգամանքը, արդյոք որակավորման հարցմամբ նախատեսված հայտատուի փաստաթղթերը, եթե ստորագրված լինեն անձամբ հայտատուի կողմից սույն ընթացակարգի իմաստով համարվելու է տեխնիկական բնույթի անհամապատասխանություն:
	Ընդունվել է:
	

	10. Հավելվածի 34-րդ կետի հղումն ունի վերանայման կարիք, հաշվի առնելով, որ նշված դրույթում հղում կատարած 32-րդ կետում ծրարի վերաբերյալ հիշատակում չկա:
	Ընդունվել է:
	

	11. Հավելվածի 38-րդ կետի համաձայն՝ որակավորման հայտերը (այդ թվում՝ դրանց փոփոխությունները և լրացումները) պետք է ներկայացվեն մինչև որակավորման հայտերը ներկայացնելու վերջնաժամկետի վերջին օրը՝ ժամը 18։00-ն։ Որակավորման հայտերի ներկայացման ձևը և վայրը սահմանվում են որակավորման հարցմամբ։ Վերջնաժամկետից ուշ ներկայացված որակավորման հայտերը ենթակա չեն գնահատման։ Հանձնաժողովը մերժում է այդպիսի որակավորման հայտերը և վերադարձնում դրանք ներկայացրած անձանց։
Հարկ է նկատի ունենալ Հավելվածի 14-րդ կետը, համաձայն որի՝ (…) Որակավորման հայտերի ներկայացման ժամկետը չի կարող պակաս լինել որակավորման հարցման հրապարակման օրվանից հաշված 40 օրացուցային օրից։(...), ինչպես նաև Հավելվածի 31-րդ կետը, համաձայն որի՝ Որակավորման հայտը ներկայացվում է միայն առձեռն եղանակով՝ որակավորման հարցմամբ սահմանված հասցե։ 
Այս կապակացությամբ գտնում ենք, որ հստակեցման կարիք ունի, թե ինչ եղանակով պետք է որակավորման հայտերը (այդ թվում՝ դրանց փոփոխությունները և լրացումները) ներկայացվեն, եթե դրանց վերջնաժամկետի ներկայացման օրը համընկնի ոչ աշխատանքային օրվա հետ:
Նույն դիտարկումը վերաբերում է Հավելվածի 77-րդ կետին:
Միաժամանակ հայտնում ենք, որ Հավելվածի 38-րդ կետում անհրաժեշտ է հստակեցնել, թե հանձնաժողովի կողմից մերժված հայտերը ինչ եղանակով և ինչ ժամկետում են վերադարձվում ներկայացրած անձանց:
	Ընդունվել է մասնակի:
«Նորմատիվ իրավական ակտերի մասին» ՀՀ օրենքի 32-րդ հոդվածի 4-րդ մասի համաձայն՝ եթե ժամկետի վերջին օրը ոչ աշխատանքային օր է, ապա ժամկետի ավարտի օր է համարվում դրան հաջորդող աշխատանքային օրը: Հետևաբար, ներկայացված դեպքում կգործի այս կարգավորումը: Բացի այդ, Հավելվածի 14-րդ և 59-րդ կետերով սահմանված է, որ հանձնաժողովը կարող է սահմանել համապատասխանաբար՝ որակավորման հայտի և առաջարկի հայտի ներկայացման՝ Հավելվածով սահմանված ժամկետից ավելի երկար ժամկետ, ուստի, ըստ անհրաժեշտության, Հանձնաժողովը կարող է կիրառել այս նորմերը:
	

	12. Հավելվածի 41-րդ կետի 4-րդ ենթակետի համաձայն՝ որակավորման հայտերի բացման նիստում հրապարակվում են տեղեկություններ` յուրաքանչյուր հայտատուի ներկայացրած փաստաթղթերի` որակավորման հարցմամբ սահմանված վավերապայմաններին համապատասխանելու մասին, մինչդեռ Հավելվածի 18-րդ կետով նման պահանջ նախատեսված չէ, ուստի այս առումով կարգավորումներն անհրաժեշտ է համապատասխանեցնել միմյանց:
Միաժամանակ հայտնում ենք, որ նույն կետի 5-րդ ենթակետում «հետկանչման» բառն անհրաժեշտ է փոխարինել «հետ վերցնելու» բառերով, նկատի ունենալով Օրենքի 28-րդ հոդվածի 2-րդ մասը:
	Ընդունվել է մասնակի:
Հավելվածի 18-րդ կետի 3-րդ ենթակետով սահմանված է, որ Որակավորման հարցումը ներառում է հայտատուի՝ Օպերատորի ընտրության ընթացակարգին մասնակցելու իրավունքը հիմնավորող տեղեկություններ և փաստաթղթեր, հայտատուների կողմից ներկայացվող հավաստումները, համաձայնությունները և դրանց նկատմամբ պահանջները: Միաժամանակ, Հավելվածի 27-րդ կետով սահմանված է այն փաստաթղթերի և հավաստումների ցանկը, որոնք պետք է ներկայացվեն որակավորման հայտով: Ոսւտի, այս առումով, Հավելվածի 41-րդ և 18-րդ կետում փոփոխություն կատարելու անհրաժեշտություն չկա:
Ինչ վերաբերում է «հետկանչման» բառը փոխելուն, ապա այս մասով կատարվել է փոփոխություն՝ Հավելվածի 41-րդ և 79-րդ կետերում այդ բառը փոխարինվել է «հետ վերցնելու» բառերով:

	

	13. Հավելվածի 42-րդ կետի համաձայն՝ (…)Սույն կետի իմաստով անհամապատասխանությունը համարվում է տեխնիկական բնույթի, եթե հայտը ներկայացվել է սույն ընթացակարգի 27-րդ, 28-րդ, 29-րդ, 32-րդ, 33-րդ կամ 34-րդ կետերով սահմանված պահանջների խախտմամբ: Այս առումով հարկ է նկատի ունենալ Հավելվածի 27-րդ կետը, որը սահմանում է Որակավորման հայտին ներկայացվող պահանջները, մինչդեռ գտնում ենք, որ դրանք չեն հանդիսանում տեխնիկական բնույթի անհամապատասխանություններ, ուստի առաջարկում ենք կարգավորմամբ նշված հղումները վերանայել:
	Ընդունվել է:
	

	14. Հավելվածի 43-րդ կետով նշվել է, որ եթե սույն ընթացակարգի 42-րդ կետով սահմանված ժամկետում հայտատուն կատարում է արձանագրված անհամապատասխանության շտկմանն ուղղված գործողություններ, ապա վերջինիս որակավորման հայտը գնահատվում է՝ հիմք ընդունելով կատարված շտկումները:
Նշված կարգավորման մեջ անհրաժեշտ է հստակեցնել, թե որոնք են անհամապատասխանության շտկմանն ուղղված գործողությունները՝ նախատեսելով կարգավորում շտկված հայտերը կրկին ներկայացնելու վերաբերյալ:
	Ընդունվել է:
	

	15. Հավելվածի 45-րդ կետում նշվում են Օպերատորի հայտի մերժման հիմքերը, մինչդեռ Օրենքի 27-րդ հոդվածի 3-րդ մասով դրանք հստակ սահմանված են, ուստի նշվածով պայմանավորված անհրաժեշտ է կարգավորումն համապատասխանեցնել Օրենքի նշված հոդվածին:
	Չի ընդունվել:
Հավելվածի 45-րդ կետում նշված հիմքերը համապատասխանում են Օրենքի 27-րդ հոդվածի 3-րդ մասին:
	

	16. Հավելվածի 49-րդ կետն առաջարկում ենք վերանայել, նկատի ունենալով, որ Օրենքում արդեն իսկ սահմանված է լիազորություն Վարչապետի համար հաստատելու Հանձնաժողովի աշխատակարգը:
Նույն դիտարկումը վերաբերում է Հավելվածի ողջ տեքստում առկա նույնանման կարգավորումներին:	
	Չի ընդունվել:
Նկատի ունենալով, որ Հավելվածը մանրամասն կարգավորում է մրցույթի իրականացման ողջ ընթացակարգը, միաժամանակ, մի շարք հարցեր նպատակահարմար է սահմանել ոչ թե Հավելվածով, այլ Հանձնաժողովի աշխատակարգով՝ նշված նորմը նշվել է ցույց տալու համար, որ դրանցում նշված հարցերը կարգավորվում են աշխատակարգով:  
	

	17. Հավելվածի 68-րդ կետում նշվել է, որ հանձնաժողովը պարզաբանումները տրամադրում է դրանք ստանալուց հետո 2 աշխատանքային օրվա ընթացքում:
Պարզաբանման կարիք ունի, արդյոք գործնականում հանձնաժողովը կարողանալու է նշված ժամկետում նիստեր հրավիրել և պարզաբանման կարիք ունեցող հարցերի վերաբերյալ տալ պատասխաններ:
	Ընդունվել է մասնակի:
2 աշխատանքային օրվա ժամկետը փոխարինվել է 3 աշխատանքային օրվա ժամկետով, միաժամանակ, Հանձնաժողովի աշխատակարգով սահմանված է նոր հեռավար եղանակով նիստ հրավիրելու հնարավորությունը, որը, ըստ անհրաժեշտության, կարող է կիրառվել:
	

	18. Հավելվածի 70-րդ կետով նախատեսվել է, որ հայտատուն պարտավոր է հայտով ներկայացնել տեխնիկական առաջարկ և ֆինանսական առաջարկ, մինչդեռ Հավելվածի 61-րդ կետում տեխնիկական և ֆինանսական առաջարկերի ներկայացման վերաբերյալ պահանջներ սահմանված չեն, ուստի կարգավորումներն անհրաժեշտ է համապատասխանեցնել միմյանց:
	Չի ընդունվել:
Հավելվածի 70-րդ և 61-րդ կետերը կարգավորում են տարբեր հարցեր: Մասնավորապես, 91-րդ կետը վերաբերում է առաջարկի հարցմանը, որում մանրամասն նշված են ներառման ենթակա տեղեկությունները, իսկ 70-րդ կետը վերաբերում է տեխնիկական առաջարկին: Ավելին, 78-րդ կետում նշված է տեխնիկական առաջարկի բովանդակությունը:
	

	19. Հավելվածի 73-րդ, 74-րդ, 76-րդ և 77-րդ կետերում «հայտերի» բառերից առաջ առաջարկում ենք լրացնել «առաջարկի հարցման փուլի» բառերը նկատի ունենալով Հավելվածի 8-րդ գլխի վերնագիրը:
	Չի ընդունվել:
Հավելվածի 3-րդ կետով սահմանված են Հավելվածում կիրառվող հասկացությունների իմաստը, որի համաձայն՝ որակավորման հայտ՝ որակավորման հարցմամբ սահմանված որակավորման չափանիշներին, ինչպես նաև Օրենքով և սույն ընթացակարգով սահմանված պահանջներին հայտատուի համապատասխանությունը հավաստելու նպատակով հայտատուի կողմից ներկայացված փաստաթղթերի ամբողջություն․
հայտ` առաջարկի հարցման հիման վրա հայտատուի կողմից ներկայացվող առաջարկ, որը ներառում է ֆինանսական առաջարկ և տեխնիկական առաջարկ:
	

	20. Հավելվածի 79-րդ կետի համաձայն՝ Հանձնաժողովի կողմից առաջարկի հարցմամբ նշված տեխնիկական առաջարկների բացման օրը, ժամին և վայրում, իսկ բոլոր որակավորված հայտատուների կողմից հայտերը մինչև սահմանված օրը ներկայացված լինելու և նրանց համաձայնության առկայության դեպքում՝ ավելի վաղ` Հանձնաժողովի կողմից սահմանված օրը, ժամին և վայրում առաջին հերթին բացվում են տեխնիկական առաջարկները:(…):
Նշված կարգավորման մեջ անհրաժեշտ է հստակեցնել, թե հայտատուները համաձայնությունն ինչպես և ինչ ընթացակարգով են ներկայացնում:
	Ընդունվել է:
	

	21. Հավելվածի 84-րդ կետով սահմանվում են հայտերի գնահատման եղանակները: Սույն կետում նշված գնահատման եղանակները թեպետ բխում են օրենքից, սակայն սույն ընթացակարգից պարզ չէ, թե ինչպես է որոշվելու, որ հայտի պարագայում որ գնահատման եղանակն է իրականացվելու:
	Չի ընդունվել:
Օպերատորի ընտրության յուրաքանչյուր մրցույթում կիրառվում է հայտի գնահատման մեկ եղանակ՝ ըստ նպատակահարմարության: Սույն դեպքում Կառավարության որոշման նախագծի 2-րդ կետով սահմանվել է, որ օպերատորի առաջին ընտրությունն անցկացվում է սույն որոշման հավելված 1-ի 84-րդ կետի 1-ին ենթակետով սահմանված՝ որակի և արժեքի վրա հիմնված ընտրության գնահատման եղանակով։
	

	22. Հավելվածի 85-րդ կետում նշվել է, որ հայտատուների ներկայացրած տեխնիկական առաջարկը և ֆինանսական առաջարկը գնահատվում են առանձին։ Առաջին հերթին, գնահատվում են հայտատուների տեխնիկական առաջարկները, այնուհետև՝ ֆինանսական առաջարկները։ Ֆինանսական առաջարկները չեն գնահատվում այն ժամանակ, երբ տեխնիկական առաջարկները չեն հաղթահարում Ընթացակարգի 97-րդ կետով նախատեսված նվազագույն շեմը, իսկ գնահատումը Ընթացակարգի 84-րդ կետի 3-րդ ենթակետով սահմանված եղանակով իրականացվելու դեպքում՝ տեխնիկական և ֆինանսական առաջարկները գնահատվում են միաժամանակ։ 
Այս կապակցությամբ հարկ է նկատի ունենալ Հավելվածի 89-րդ կետը, համաձայն որի՝ առավելագույն՝ ֆիքսված արժեքի սահմաններում ոչ արժեքային պայմաններով առավել բարձր գնահատված առաջարկի ընտրության դեպքում ֆինանսական առաջարկին կշիռ չի տրվում, ֆինանսական առաջարկը հաստատվում է, եթե առավելագույն՝ ֆիքսված արժեքը չի գերազանցում, և հաղթող է ընտրվում տեխնիկական առաջարկի ամենաբարձր գնահատականը ստացած հայտատուն։ Հանձնաժողովը մերժում է սույն կետով նախատեսված շեմը չհաղթահարած հայտերը՝ առանց ֆինանսական առաջարկը բացելու։
Նշված կարգավորումներից պարզ չէ, թե առավելագույն՝ ֆիքսված արժեքի սահմաններում ոչ արժեքային պայմաններով առավել բարձր գնահատված առաջարկի ընտրության դեպքում ֆինանսական և տեխնիկանան առաջարկները գնահատվելուն միաժամանակ, թե ֆինանսական առաջարկին կշիռ չի տրվելու և նախատեսված շեմը չհաղթահարած հայտերը մերժվելու են առանց ֆինանսական առաջարկը բացելու:
Նշվածից հասկանալի է, որ վերոնշյալ կարգավորումներն բովանդակային առումով հակասում են միմյանց, ուստի անհրաժեշտ է դրանք համապատասխանեցնել:
	Ընդունվել է:
	

	23. Հավելվածի 110-րդ կետում նշվել է, որ օպերատորը պարտավոր է համապատասխանել իր ներկայացրած տեխնիկական առաջարկում նշված բոլոր չափանիշներին և պայմաններին։ Ընդ որում, եթե հաղթող հայտատու հայտարարվելու օրվա դրությամբ Օպերատորը չի համապատասխանում տեխնիկական առաջարկում նշված բոլոր չափանիշներին և պայմաններին, ապա պայմանագիրը կնքելուց հետո վեցամսյա ժամկետում պարտավոր է ապահովել իր համապատասխանությունը այդ չափանիշներին և պայմաններին։
Սույն ընթացակարգից պարզ է դառնում, որ հայտատուն պետք է համապատասխանի հայտով ներկայացվող բոլոր պահանջներին, հայտին կից ներկայացնի տեխնիկական և ֆինանսական առաջարկ, ինչպես նաև Հանձնաժողովի կողմից պետք է իրականացվի հայտի գնահատում, ինչի արդյունքում հաղթող հայտատուի հետ կնքվում է պայմանագիր, ուստի պարզ չէ, թե ինչպես կարող է Օպերատորը հաղթող հայտատու հայտարարվելու օրվա դրությամբ չհամապատասխանել առաջարկում նշված բոլոր չափանիշներին: Բացի այդ, պարզ չէ, որ եթե չի համապատասխանում սահմանված չափանիշներին, ապա ինչպես է վերջինիս հետ կնքվում պայմանագիր:
Միաժամանակ հայտնում ենք, որ լրացուցիչ հստակեցման կարիք ունի այն հանգամանքը, որ եթե վեցամսյա ժամկետում օպերատորը չի ապահովում իր համապատասխանությունը սույն կետում նշված տեխնիկական չափանիշներին և պայմաններին, ապա ինչ ընթացակարգ է իրականացվելու:
	Ընդունվել է:
	

	24.  Հավելվածի 116-րդ կետում «Հայտատուն առաջարկի փուլի հայտի հետ միաժամանակ Հանձնաժողով է ներկայացնում բանկային երաշխիքի պայմանագիրը և բանկին պահանջ ներկայացնելու համար անհրաժեշտ՝ երաշխիքի պայմանագրով սահմանված փաստաթղթերը» բառերն առաջարկում ենք նախատեսել, որպես նույն կետի ենթակետ՝ պահպանելով «Նորմատիվ իրավական ակտերի մասին» օրենքի 14-րդ հոդվածի 5-րդ մասը։
Նույն դիտարկումը վերաբերում է Հավելվածի 124-րդ կետի «հաղթող հայտատուի որոշվելուց հետո 3 (երեք) աշխատանքային օրվա ընթացքում հաղթող հայտատուն Հանձնաժողով է ներկայացնում պայմանագրի ապահովում՝ հայտի ապահովման համար սույն ընթացակարգով սահմանված կանոններով» բառերին։
	Չի ընդունվել:
Հավելվածի 116-րդ և 124-րդ կետերը չունեն մի քանի պայմաններ կամ առկա չէ թվարկում, հետևաբար բացակայում է ենթակետ սահմանելու անհրաժեշտությունը:
	

	25. Հավելվածի 127-րդ կետի 3-րդ ենթակետով նշվել է, որ Օպերատորի ընտրության ընթացակարգը չկայացած է հայտարարվում, եթե` հաղթող հայտատու ճանաչվելուց հետո մինչև պայմանագրի կնքումը, Հանձնաժողովի կողմից հաղթող ճանաչելու մասին որոշումը անվավեր է ճանաչվել: 
Գտնում ենք, որ կարգավորումն ունի լրացուցիչ պազաբանման կարիք: Առաջարկում ենք լրացնել, այն դեպքերը, երբ Հանձնաժողովի կողմից հաղթող ճանաչելու մասին որոշումը կարող է անվավեր ճանաչվել:
	Չի ընդունվել:
Հավելվածով հաղթող ճանաչելու մասին որոշումը Հանձնաժողովի կողմից անվավեր ճանաչելու միայն մեկ դեպք է նախատեսված՝ Հավելվածի 11-րդ կետում: Հետևաբար 127-րդ կետի 3-րդ ենթակետը վերաբերում է 11-րդ կետով սահմանված դեպքին:
	

	26. Հավելվածի վերևի աջ անկյունում անհրաժեշտ է լրացնել «Հավելված» բառը և վավերապայմանները:
	Ընդունվել է:
	

	27. Հավելվածի 122-րդ կետում «Պայմանագրի պահավումը» բառերն առաջարկում ենք փոխարինել «Պայմանագրի ապահովման» բառերով:
	Ընդունվել է:
	

	28. Հավելվածի 128-րդ կետում «Օպերատորի ընտրության ընթացակարգը» բառերն անհրաժեշտ է փոխարինել «Օպերատորի ընտրության մրցույթը» բառերով, նկատի ունենալով Օրենքի 23-րդ հոդվածի 4-րդ մասը, համաձայն որի՝ Օպերատորի ընտրության մրցույթի անցկացման ընթացակարգը, մրցույթը չկայացած համարվելու հիմքերը սահմանում է Կառավարությունը։
	Ընդունվել է:
	

	29. Նախագծի 1-ին կետում «անցակցման» բառից հետո անհրաժեշտ է լրացնել «ընթացակարգը» բառը, հիմք ընդունելով Օրենքի 23-րդ հոդվածի 4-րդ մասը: Բացի այդ, Նախագծի 2-րդ կետում «ընտրության» բառն անհրաժեշտ է փոխարինել «հայտի» բառով, նկատի ունենալով, որ Օրենքում սահմանված են հայտի գնահատման եղանակները, իսկ «հավելված 1-ի» բառերն «հավելվածի» բառով, նկատի ունենալով Նախագծի 1-ին կետը:
Միաժամանակ հայտնում ենք, որ Հավելվածի վերնագրում «ՍԱՀՄԱՆԵԼՈՒ ՄԱՍԻՆ» և «ԸՆԹԱՑԱԿԱՐԳ» բառերն անհրաժեշտ է հանել, «ԱՆՑԿԱՑՄԱՆ» բառից հետո լրացնել «ԸՆԹԱՑԱԿԱՐԳԸ» բառը:
	Ընդունվել է:
	

	30. Հավելվածի 6-րդ կետում նշվել են «պայմանագրի կողմը (կողմերը) չի (չեն)» և «հայտ (հայտեր)» բառերը:
Հիմք ընդունելով «Նորմատիվ իրավական ակտերի մասին» օրենքի 16-րդ հոդվածի 8-րդ մասը, համաձայն որի՝ եթե նորմատիվ իրավական ակտում բառը նշված է եզակի թվով, ապա դա տարածվում է նաև այդ բառի հոգնակիի վրա և ընդհակառակը, եթե տվյալ իրավական ակտով այլ բան նախատեսված չէ, կամ ուղղակի այլ բան չի բխում այդ իրավական ակտի բովանդակությունից, անհրաժեշտ է նշված բառերը վերանայել:
Նույն դիտարկումը վերաբերում է ողջ Հավելվածում կիրառված նույնանման ձևակերպումներին:
	Ընդունվել է։
	

	 2. ՀՀ Էկոնոմիկայի նախարարություն
	18.03.2025թ.

	
	N 01/5575-2025



	1. Նախագծի վերնագրում «ՀԱՄԱՐԵԼՈՒ» բառը փոխարինել «ՀԱՄԱՐՎԵԼՈՒ» բառով։
	Ընդունվել է:
	

	2. Նախագծի վավերապայմաններում նշել իրավական ակտի բնույթը։
	Ընդունվել է:
	

	3. Նախագծի նախաբանում «օրենքի» բառից առաջ հանել «Հայաստանի Հանրապետության» բառերը։
	Ընդունվել է:
	

	4. Նախագծի 1-ին և 2-րդ կետերում «հավելված 1-ի» բառերը փոխարինել «հավելվածի» բառով՝ հաշվի առնելով, որ սահմանվում է միայն մեկ հավելված։
	Ընդունվել է:
	

	5. Նախագծի 3-րդ կետում «Հայաստանի Հանրապետության վարչապետի» բառերը տեղափոխել «մտնում» բառից հետո։
	Ընդունվել է:
	

	6. Հավելվածի վերևի աջ անկյունից հանել «ՆԱԽԱԳԻԾ» բառը։
	Ընդունվել է:
	

	7. Հավելվածի վավերապայմաններում «թիվ» բառը փոխարինել «N» նշանով:
	Ընդունվել է:
	

	8. Հավելվածի վերնագրի վերևում նշված «ԸՆԹԱՑԱԿԱՐԳ» բառը հանել։
	Չի ընդունվել։
«Խաղային գործունեության կարգավորման մասին» ՀՀ օրենքում իրավական ակտն անվանվել է «Ընթացակարգ»:
	

	9. Հավելվածի վերնագրում «ԱՆՑԿԱՑՄԱՆ» բառից հետո լրացնել «ԸՆԹԱՑԱԿԱՐԳԸ» բառը, «ՄԱՍՆԱԿՑՈՒԹՅԱՆ» բառից հետո լրացնել «ԿԱՐԳԸ» բառը, իսկ «ՍԱՀՄԱՆԵԼՈՒ ՄԱՍԻՆ» բառերը հանել:
	Ընդունվել է:
	

	10. Հավելվածի գլուխների վերնագրերից հանել «ԳԼՈՒԽ» բառերը և կետադրական նշանները։
	Ընդունվել է մասնակի։
Գլուխների վերնագրերից հետո հանվել են կետադրական նշանները:
	

	11. Հավելվածի 1-ին կետում «ընթացակարգով» բառը փոխարինել «հավելվածով» բառով։
	Չի ընդունվել։
«Խաղային գործունեության կարգավորման մասին» ՀՀ օրենքում իրավական ակտն անվանվել է «Ընթացակարգ»:
	

	12. Հավելվածի 1-ին կետում հանել «համաձայն «Խաղային գործունեության կարգավորման մասին» Հայաստանի Հանրապետության օրենքի (այսուհետ՝ Օրենք) 23-րդ հոդվածի 4-րդ և 25-րդ հոդվածի 6-րդ մասերի» բառերը:
	Ընդունվել է։
	

	13. Հավելվածի 2-րդ կետում «իմաստը» բառը փոխարինել «իմաստ» բառով, ինչպես նաև շտկել «հասկացություններն» և «իմաստ» բառերը։
	Ընդունվել է։
	

	14. Հավելվածի 4-րդ կետում «նրա» բառից հետո դրված «՝» կետադրական նշանը տեղափոխել «համար» բառից հետո, իսկ «հանգամանքից» բառից հետո կիրառել «,» կետադրական նշանը։
	Ընդունվել է։
	

	15. Հավելվածի 5-րդ կետի 1-ին, 2-րդ և 3-րդ ենթակետում և հետագա շարադրանքում «որակավորման» բառը նախատեսել առանց փակագծերի՝ հաշվի առնելով Հավելվածի 3-րդ կետի 3-րդ ենթակետը։
	Ընդունվել է։
	

	16. Հավելվածի 6-րդ կետում հանել «(կողմերը)», «(չեն)» և «(հայտեր)» բառերը։
	Ընդունվել է։
	

	17. Հավելվածի 7-րդ կետում շտկել «ընթացակարգին» բառը։
	Ընդունվել է։
	

	18. Հավելվածի 8-րդ կետի 4-րդ ենթակետի դրույթի վերջում «․» կետադրական նշանը փոխարինել «։» կետադրական նշանով։
	Ընդունվել է։
	

	19. Հավելվածի 8-րդ կետի 3-րդ ենթակետում շտկել «մարմնի» բառը։

	Ընդունվել է։
	

	20. Հաշվի առնելով այն, որ Հավելվածում չկա օպերատորի ընտրության հստակ ժամանակահատված, ուստի առաջարկում ենք սահմանել օպերատորի ընտրության հստակ ժամկետներ։
	Ընդունվել է։
	

	21. Հավելվածի 12-րդ կետում հստակեցման կարիք ունի «բարձր հեղինակություն ունեցող» դրույթը՝ հաշվի առնելով, թե ո՞վ է որոշելու այդ հեղինակությունը և ի՞նչ չափանիշների հիման վրա։
	Չի ընդունվել։
Բարձր հեղինակություն ունեցող միջազգային պարբերականում հայտարարությունը հրապարակելու նպատակահարմարությունը որոշելու է Հանձնաժողովը:
	

	22. Հավելվածի 14-րդ, 25-րդ կետերում և 26-րդ կետի 16-րդ ենթակետում շտկել «որակավորման» բառը։
	Ընդունվել է։
	

	23. Հավելվածի 19-րդ կետում շտկել «փոփոխություններ» և «որակավորման» բառերը։
	Ընդունվել է։
	

	24. Հավելվածի 22-րդ և 67-րդ կետերում շտկել «պարզաբանման», 24-րդ և 69-րդ կետերում «պարզաբանումները» բառերը։
	Ընդունվել է։
	

	25. Հավելվածի 26-րդ կետի 3-րդ ենթակետում «այլ» բառը տեղափոխել «համարժեք» բառից հետո։
	Ընդունվել է։
	

	26. Հավելվածի 26-րդ կետի 3-րդ ենթակետում «դեպքում, իսկ եթե պետությունը կոնվենցիայի անդամ չէ, ապա փաստաթղթերի օրինականացումը կատարվում է հյուպատոսական ճանապարհով)» բառերը առաջարկվում է փոխարինել «դեպքում) կամ հյուպատոսական ճանապարհով փաստաթղթերի օրինականությունը հաստատված (եթե պետությունը Հաագայի կոնվենցիայի անդամ չէ)» բառերով։ Միաժամանակ, առաջարկն ընդունելի լինելու դեպքում առաջարկվում է համանման փոփոխություններ կատարել նաև Հավելվածի 26-րդ կետի 15-րդ ենթակետում և 28-րդ կետում։
	Ընդունվել է։
	

	27. Հավելվածի 26-րդ կետի 13-րդ ենթակետում «օրենքի» բառերից առաջ հանել «Հայաստանի Հանրապետության» բառերը։
	Ընդունվել է։
	

	28. Հավելվածի 32-րդ կետի 1-ին ենթակետում և Հավելվածի 72-րդ կետի 1-ին ենթակետում առաջարկվում է «բնօրինակները» բառից հետո լրացնել «կամ» շաղկապը, իսկ փակագծերը հանել։
	Ընդունվել է։
	

	29. Հավելվածի Հավելվածի 35-րդ կետը լրամշակման կարիք ունի՝ հաշվի առնելով, որ Հավելվածի 32-րդ կետի 1-ին ենթակետի դրույթի վերլուծությունից ակնհայտ է, որ հնարավոր է նաև այնպիսի իրավիճակ, երբ բնօրինակ ներկայացված չլինի։ Սույն դիտարկումը վերաբերում է նաև Հավելվածի 75-րդ կետին։
	Չի ընդունվել։
Հարցը կարգավորված է Ընթացակարգի 42-րդ և 81-րդ կետերով:
	

	30. Հավելվածի 38-րդ կետով կարգավորվում են որակավորման հայտերի ուշ ներկայացման հետ կապված հարաբերությունները, մինչդեռ կարգավորված չեն այն հարաբերությունները, երբ Հավելվածի 37-րդ կետի հիման վրա հայտի փոփոխումը կամ լրացումն է ուշ ներկայացվում։ Սույն առաջարկը վերաբերում է նաև Հավելվածի 80-րդ կետին։
	Ընդունվել է։
	

	31. Հավելվածի 39-րդ կետում առաջարկվում է լրամշակել «օրենքին համապատասխան» դրույթը։
	Ընդունվել է։
	

	32. Հավելվածի 43-րդ կետում «աշխատակարգը» բառից առաջ լրացնել «կազմը և» բառերը իսկ «հաստատելու» բառը փոխարինել «սահմանելու» բառով։
	Ընդունվել է։
	

	33. Հավելվածի 43-րդ կետում շտկել «նիստին», իսկ 52-րդ և 101-րդ կետերում «նիստը» բառերը։
	Ընդունվել է։
	

	34. Հավելվածի 65-րդ կետում անհրաժեշտ է խմբագրել վերջին նախադասությունը, քանի որ անհասկանալի է նախադասության արտահայտող միտքը։
	Ընդունվել է։
	

	35. Հավելվածի 76-րդ կետով սահմանվում է, որ հայտատուի պահանջով այդ մասին նույն պահին տրվում է տեղեկանք: Մինչդեռ առաջարկվում է հետագա հնարավոր խնդիրներից խուսափելու նկատառումներով միատեսակ մոտեցում ցուցաբերել և տեղեկանք տրամադրել բոլոր հայտատուներին։
	Չի ընդունվել։
Փոփոխության անհրաժեշտություն առկա չէ:
	

	36. Հավելվածի 99-րդ կետից հետո նախատեսված աղյուսակը համապատասխանեցնել «Նորմատիվ իրավական ակտերի մասին» օրենքի 13-րդ հոդվածի 9-րդ մասով սահմանված կարգավորմանը, որի համաձայն՝ նորմատիվ իրավական ակտով հաստատվող կանոնները, կանոնադրությունները, կարգերը, ցանկերը, աղյուսակները և այլն ամրագրվում են (կամ ձևակերպվում են) նորմատիվ իրավական ակտի անբաժանելի մաս համարվող հավելվածների ձևով:
	Չի ընդունվել։
Ընթացակարգը Կառավարության որոշման հավելված է, որը չի կարող ունենալ իր հավելվածը, միաժամանակ, կարգավորված իրավահարաբերությունների բնույթն ու առանձնահատկությունը ենթադրում է, որ տեխնիկական և ֆինանսական առաջարկներին ներկայացվող պահանջները, գնահատման չափանիշները նպատակահարմար է սահմանել Ընթացակարգում առկա ձևով՝ առանձին կետի տեսքով:
	

	37. Հավելվածի 99-րդ կետից հետո նախատեսված աղյուսակի 2-րդ կետի 8-րդ ենթակետում «ռուսերենի և անգլերենի» բառերը փոխարինել «անգլերենի և ռուսերենի» բառերով՝ հիմք ընդունելով «Խաղային գործունեության կարգավորման մասին» օրենքի 26-րդ հոդվածի 1-ին մասով սահմանված կարգավորումը։
	Ընդունվել է։
	

	38. Հավելվածի 114-րդ կետի 1-ին ենթակետում «հրաժարվում» բառից հետո լրացնել «է կնքել պայմանագիր» բառերը։
	Ընդունվել է։
	

	39. Հավելվածի 115-րդ կետում շտկել «տրված» բառը։
	Ընդունվել է։
	

	40. Հավելվածի 116-րդ կետում «ապահովումը» բառը փոխարինել «ապահովման» բառով։
	Ընդունվել է։
	

	41. Հավելվածի 118-րդ և 120-րդ կետերում «սույն ընթացակարգով» բառերը փոխարինել «Ընթացակարգով» բառով՝ հաշվի առնելով Հավելվածի 1-ին կետը։ Միաժամանակ, սույն դիտարկումը վերաբերում է Հավելվածի ամբողջ տեքստին։
	Ընդունվել է։
	

	42. Հավելվածի 120-րդ կետում շտկել «ապահովման» և «կապված» բառերը։
	Ընդունվել է։
	

	43. Հավելվածի 121-րդ կետի 2-րդ ենթակետում կիրառվում է «Գնահատող հանձնաժողով» բառերը, մինչդեռ նման կարգավորում Հավելվածով սահմանված չէ։ Հավելվածով կիրառվում է «Հանձնաժողով» եզրույթը, ուստի անհրաժեշտ է հստակեցնել, արդյոք նկատի է ունեցվել միևնույն հանձնաժողովը, թե դրանք տարբեր մարմիններ են։
	Ընդունվել է։
	

	44. Հավելվածի 123-րդ կետում «աշխատանքային» բառից առաջ առաջարկվում է հստակ սահմանել օրերի քանակը։
	Ընդունվել է։
	

	45. Հավելվածի 124-րդ կետով սահմանված է, որ Օպերատորի ընտրության ընթացակարգը չկայացած հայտարարելու մասին հայտարարությունը Պաշտոնական կայքում հրապարակվում է հայերեն, ռուսերեն և անգլերեն։ Իսկ «Խաղային գործունեության կարգավորման մասին» օրենքի 26-րդ հոդվածի 1-ին մասով սահմանված է, որ որակավորման հարցումը և հայտարարությունը, առաջարկի հարցումը և հայտարարությունը, ինչպես նաև Ընթացակարգին վերաբերող փաստաթղթերը կազմվում և հրապարակվում են հայերեն, անգլերեն և ռուսերեն Վերահսկող և Լիազոր մարմինների կայքերում, ինչպես նաև Հայաստանի Հանրապետության հրապարակային ծանուցումների http://www.azdarar.am պաշտոնական կայքում։ Մինչդեռ Հավելվածով կարգավորված չեն այն հարաբերությունները, թե ո՞վ և ե՞րբ պետք է նշված փաստաթղթերը հրապարակի նաև Հայաստանի Հանրապետության հրապարակային ծանուցումների http://www.azdarar.am պաշտոնական կայքում։
	Ընդունվել է։
	

	46. Ներկայացված նախագծում որակավորման հայտերի կամ մրցույթի արդյունքների բողոքարկման մեխանիզմներ ներկայացված չեն։ Առաջարկում ենք սահմանել, թե ի՞նչ կարգով է իրականացվելու և  արդյո՞ք նպատակահարմար է արդյունքների վերանայման գործընթացի սահմանումը։
	Ընդունվել է ի գիտություն։
Առաջարկը կքննարկվի։
	

	[bookmark: _GoBack]	3. ՀՀ Ֆինանսների նախարարություն

	06.05.2025թ.

	
	N 01/11-4/10166-2025

	1. Դիտողություններ և առաջարկություններ չկան:
	Ընդունվել է ի գիտություն։


		4. ՀՀ Վարչապետի աշխատակազմ

	15.07.2025թ.

	
	N 02/16.2/23001-2025

	1. Նախագծի հավելվածի 6-րդ կետի 7-րդ ենթակետի համաձայն՝ օպերատորի ընտրության ընթացակարգին չեն կարող մասնակցել այն իրավաբանական անձինք (կոնսորցիումի դեպքում՝ անդամներից ցանկացածը), որոնք հանդիսանում են այնպիսի պետության ռեզիդենտ, գրանցված են նման պետությունում, վերահսկվում են նման պետության ռեզիդենտների կողմից կամ սերտորեն կապված են այնպիսի պետության հետ, որը ՀՀ-ի հետ չունի դիվանագիտական հարաբերություններ: Սակայն, վերը նշված կարգավորումը չի բխում «Խաղային գործունեության կարգավորման մասին» օրենքի 24-րդ հոդվածի 1-ին մասի 2-րդ կետից, որի համաձայն՝ օպերատորի ընտրության ընթացակարգի սկզբունքներից է՝ իրավաբանական անձի համար անկախ նրա՝ օտարերկրյա կազմակերպություն լինելու հանգամանքից օպերատորի ընտրության գործընթացին մասնակցելու հավասար հնարավորության ապահովումը:
	Ընդունվել է։




	
		


